
916 noyabr 2017-ci il, cümə axşamı

 � XX yüzillikdə Azərbaycanın dünyaca 
tanınmış, xalqımıza bəşəri şöhrət gətirmiş 
övladlarından biri, əfsanəvi kosmonavtika 
generalı Kərim Abbasəli oğlu Kərimovun 
anadan olmasının 100 illiyini xalqımız böyük 
qədirbilənliklə yad edir. Azərbaycan Prezidenti 
İlham Əliyev xalqımızın görkəmli oğlunun bir 
əsrlik yubileyinin onu vətənində layiqincə qeyd 
edilməsi üçün sərəncam imzalamışdır.

Həmin sənəddə bildirilir ki, 
sovet zamanında kosmik proq-
ramların gerçəkləşdirilməsinin 
fəal iştirakçısı, görkəmli alim və 
hərbi xadim, Kosmik Uçuşlar 
üzrə SSRİ Dövlət Komissiya-
sının sədri, Sosialist Əməyi 
Qəhrəmanı, Dövlət və Lenin 
mükafatları laureatı, Azərbaycan 
Milli Elmlər Akademiyasının 
fəxri üzvü, general-leytenant 
Kərim Kərimov kosmik apa-
ratların və raket texnikasının 
yaradılması, kosmosa uçuşların 
intensivləşməsi və kosmo-
navtikanın inkişaf etdirilməsi 
sahəsində müstəsna xidmətlər 
göstərmişdir.

General-leytenant, korifey 
mühəndis Kərim Kərimovun 
çatdığı zirvə, əldə etdiyi 
misilsiz nailiyyətlərlə, qazan-
dığı nüfuz və şöhrətlə təkcə 
onu bəşəriyyətə bəxş etmiş 
Azərbaycan xalqı deyil, keçmiş 
SSRİ-də yaşayan bütün xalqlar, 
bəşəri zəka və tərəqinin qədini 
bilən bütün insanlar fəxr edirlər. 
SSRİ-nin ən yüksək rəsmi mü-
kafatları sayılan Lenin və SSRİ 
Dövlət (iki dəfə) mükafatlarını 
qazanmaq kimi nadir şöhrət tacı 
soydaşımıza qismət olmuşdur. 
Bunlardan əlavə, onun zəfər 
çələngində Lenin, Qırmızı 
əmək bayrağı (2 dəfə), Qırmı-
zı ulduz ordenləri, müstəqil 
Azərbaycanın “Şöhrət” ordeni 
və çoxsaylı medallar sıralan-
mışdır. 

Təəssüf ki, sovet dövründə 
hərbi-texnoloji sahədəki 
məxfilik səbəbindən xalqımız 
öz istedadlı və əzmkar oğlunun 
yüksəliş yolundan zamanında 
xəbərsiz qalmış, yalnız az sayda 
soydaşımız bu barədə məlumatlı 
olmuşdu.

Kərim Kərimov 1917-ci ilin 
noyabrın 14-də ( tarixin gedişinə 
əsaslı təsir göstərmiş Böyük 
Oktyabr sosialist inqilabından 
bir həftə sonra) Bakı şəhərində 
ziyalı ailəsində dünyaya 
gəlmişdi. Atası Abbasəli Kərim 
oğlu Kərimov Peterburq Tex-
nologiya İnstitutunu bitirdikdən 
sonra Bakıya qayıtmış, ömrünün 
sonunadək neft sənayesində 
mühəndis-texnoloq işləmiş, 
1942-ci ildə 54 yaşında vəfat 

etmişdi. Anası Sürəyya Əsədulla 
qızı gimnaziya bitirmiş, ailəsinin 
qulluğunda dayanmışdı. Evdə 
Kərimdən kiçik iki oğlan da 
doğulmuşdu. 

1925-ci ildə 8 yaşlı 
Kərim, 4 yaşlı Süleyman və 
2 yaşlı Mustafa anadan ye-
tim qalmışlar. Bundan sonra 
ataları bir daha ailə qurmamış, 
həyatını uşaqlarının böyü-
yüb- tərbiyələndirilməsinə həsr 
etmişdi. Bu işdə ona uşaqların 
ana baba-nənəsi Əsədulla və 
Səyyarə, Kazan Universitetində 
tibb təhsili almış həkim qar-
daşı Məlikməmməd kömək 
etmişdilər.

Anası dünyasını dəyişən il 
Kərim məktəbə getmişdi. Atası 
dindar olduğundan əvvəlcə 
ərəb əlifbasında oxuyub-yaza 
və “Quran”ı orijinaldan oxuya 
bilməsi üçün onu Azərbaycan 
məktəbinə qoymuş, az sonra 
ərəb əlifbası latın qrafika-
sı ilə əvəz olunduğundan 
rus məktəbinə keçirmişdi. 
Yeniyetmə Kərim Opera və 
Balet Teatrının yanındakı 4 
saylı (indi 8 saylı) məktəbin 
yuxarı siniflərində oxuyanda 
gələcək ömür-gün yoldaşına rast 
gəlmiş, orta təhsili bitirdikdən 
sonra onunla bir sinifdə oxumuş 
Zəhra Tağıyeva ilə evlənmək 
qərarlarını qətiləşdirmişdilər.

Kərim uşaqlıqdan radiotex-
nikaya böyük həvəs göstərmiş, 
şəhərdə “oxumamış” radio 
ustası kimi tanınmışdı. O, bu 
ixtisas üzrə Bakıda ali təhsil 
ocağı olmadığından sənədlərini 
Moskva Rabitə Akademiyasına 
göndərmiş, lakin Novoçerkassk 
Sənaye İnstitutunun axşam 
şöbəsinə qəbul edilmişdi. Bu, 
Bakıya yaxınlığına və gündüz 
işləmək imkanına görə Kərimin 
ürəyincə olmuşdu. İki il burada 
oxuduqdan sonra Azərbaycan 
Sənaye İnstitutunun energetika 
fakültəsinə köçürülmüşdü. Bu 
arada nənəsinin adını qoyduğu 
qızı Sürəyya dünyaya gəlmişdi. 
Bakıda o, gündüz oxuyub, ax-
şam işləmiş, Mərdəkanda radio 
qovşağının müdiri olmuşdu.

Kərim Kərimov institutu 
bitirmək ərəfəsində Dzerjinski 
adına Artilleriya Akademiyasına 

dinləyici kimi cəlb olunmuş, 
bu onun gələcək böyük kar-
yerasının başlanğıcı olmuşdu. 
Müharibə ilə əlaqədar akade-
miya Moskvadan Səmərqəndə 
köçürüldüyündən Kərim Xəzəri 
aşıb ora getmişdi. Bilik və baca-
rığına görə birbaşa beşinci kursa 
götürülmüş, beşillik proqramı 
bir ilə keçərək raket silahları 
ixtisası üzrə təhsil almışdı. 

Ortancıl qardaşı Süley-
man orta məktəbi bitirən kimi 
müharibəyə aparılmış, davanın 

ilk günlərində Lvov yaxınlığında 
20 yaşında həlak olmuşdu. Bu 
xəbər ailəni möhkəm sarsıtmış-
dı. Sevimli oğlunun yoxluğuna 
dözməyən ata çox keçməmişdi 
ki, dünyasını dəyişmişdi. Bu 
xəbər Səmərqəndə gec çatmış, 
Kərimi atasının yasına getməyə 
buraxmamışdılar. 

Kərim Kərimov Daşkənd 
kənd təsərrüfatı maşınqayırma 
və Sverdlovsk ağır maşınqayır-
ma zavodlarında təcrübə keçmiş, 
son kurs dinləyicisi kimi ona 
texnik-leytenant rütbəsi veril-
mişdi. Akademiyanı baş texnik-
leytenant rütbəsi ilə bitirdikdən 
sonra SSRİ Müdafiə Nazirliyinin 
qvardiya minaatan hissələrinin 
baş idarəsinin sərəncamına 
göndərilmiş, Moskvadakı “Kat-
yuşa” reaktiv mərmi hissələrini 
yığan “N 385” zavodunda gecə 
növbəsinə işə götürülmüşdü.

9 May Qələbə gününü də 
Moskvada – Qızıl Meydanda 
qarşılamışdı.

Bu zaman onu Müdafiə 
Nazirliyinin aparatında–Baş 
Artilleriya İdarəsinin 8-ci 
raket şöbəsinə böyük mühəndis 
vəzifəsinə keçirmişdilər. 
Fədakar əməyinə və Qələbəyə 
köməyinə görə “Qırmızı ulduz” 
ordeni və “1941--1945-ci illərin 
Böyük Vətən müharibəsində Al-
maniya üzərində Qələbəyə görə” 
medalı ilə təltif edilmişdi. 

1946-cı ildə Kərim Kərimov 
bir qrup zabitlə almanların 
müharibədə maye yanacaqla 
işləyən FAU-2 raketinin sirlərini 
öyrənmək üçün Almaniyaya 
göndərilmişdir. Onlar tapşı-
rılan işin öhdəsindən uğurla 
gəlmişdilər. FAU-2 raketlərinin 
ilk sınağı 1947-ci ilin oktyabrın-
da olmuşdu. 

Həmyerlimiz 1946-cı ildə 
ailəsini Bakıdan Moskvaya, 
qaldığı yataqxana otağına 
gətirmişdi. O zaman onun ağlına 
da gəlməzdi ki, doğma Bakını 
bir də 42 ildən sonra görəcək...

1950-ci il hərbi mühəndis 
Kərim Kərimovun ömrünün ən 
xoşbəxt illərindən olmuş, Stalin 
mükafatı laureatı (SSRİ Dövlət 
mükafatı laureatı) adına layiq 
görülmüşdü. Bu onun maye ya-
nacaqla işləyən raketlərin işlənib 

hazırlanmasındakı xidmətlərinə 
görə aldığı ilk dövlət mükafatı 
olmuşdu.

Sovet kosmik uçuşlarının 
start meydanı olan Bayko-
nur kosmodromu tikiləndə 
Kərim Kərimov SSRİ Müdafiə 
Nazirliyində şöbə rəisi idi. 
Kosmik Uçuşlar üzrə Dövlət 
Komissiyasının tərkibinə onu 
da daxil etmişdilər. Bu zaman 
onu şöbə rəisliyindən idarə 
rəisinin müavini vəzifəsinə 
irəli çəkmişdilər və vaxtından 

əvvəl mühəndis-podpolkovnik 
rütbəsi vermişdilər. Bir müddət 
keçəndən sonra isə idarə rəisi 
təyin olunmuş və vaxtından 
əvvəl mühəndis-polkovnik 
rütbəsi almışdı.

1961-ci ilin aprel ayının 
12-də, SSRİ-nin təyyarəçi-
kosmonavtı Yuri Qaqarin 
Baykonur kosmodromundan 
“Vostok” gəmisində kosmosa 
qalxanda onu dünyada ilk kos-
mik uçuşa yola salanların arasın-
da Kosmik Uçuşlar üzrə Dövlət 
Komissiyasının üzvü, mühəndis-
polkovnik Kərim Kərimov da 
olmuşdu. Kremldə bu tarixi 
uçuşu həyata keçirənlərin 
təltifolunma mərasimində Kərim 
Kərimova Lenin ordeni və 
vaxtından əvvəl general-mayor 
rütbəsi verilmişdi.

General Kərim Kərimov 
1965-ci ildən SSRİ Silahlı 
Qüvvələrində həqiqi hərbi 
xidmətdə qalmaqla yanaşı, yeni 
yaradılan Mülki Ümumi Maşın-
qayırma Nazirliyində Baş Kos-
mos İdarəsinin rəisi vəzifəsinə 
keçirilmiş və nazirliyin kollegi-
ya üzvü olmuşdu. 1966-cı ildə 
isə soydaşımız Kosmik Uçuşlar 
üzrə Dövlət Komissiyasının 
sədri təyin edilmişi. Bu o dövr 
üçün Azərbaycan oğluna etibar 
edilən çox yüksək bir səlahiyyət 
idi. O, bu vəzifələrdə qalmaqla, 
1974-cü ildən Mərkəzi Elmi-
Tədqiqat Maşınqayırma İnstitutu 
direktorunun birinci müavini 
vəzifəsini də icra ermişdi.

1943-cü ildə 26 yaşında 
böyük leytenant-texnik rütbəsi 
alan soydaşımız 1967-ci ildə 
– 50 yaşında general-leytenant-
mühəndis rütbəsinə layiq görül-
müşdü. Onun çiyinlərindəki iki 
kiçik ulduz 24 ildən sonra iki 
böyük ulduzla əvəz olunmuşdu. 
1979-cu ildə general Kərim 
Kərimov kosmik tədqiqatlar 
sahəsindəki uğurlarına görə 
ikinci dəfə SSRİ Dövlət mükafa-
tına, 1987-ci ildə isə ikinci dəfə 
Lenin ordeninə, “Oraq və çəkic” 
qızıl medalı verilməklə Sosialist 
Əməyi Qəhrəmanı adına layiq 
görülmüşdü. 

1991-ci il general-leytenant 
Kərim Kərimovun kosmonavti-
ka sahəsində xidmətinin son ili 

olmuşdur. O, SSRİ-nin süqutu 
və yaşının 73-ü keçməsi ilə 
əlaqədar istefa ərizəsi yazmışdır. 
SSRİ müdafiə nazirinin əmri ilə 
52 il xidmətlə istefaya getməsi 
ilə əlaqədar Kərim Kərimova 
verilən “Təşəkkür fərmanı” ilə 
kosmos fatehlərinin komandanı-
nın əfsanəvi marafonu sona yet-
mişdir. Bundan sonra o, Dövlət 
Komissiyasında məsləhətçi kimi 
qalmışdır.

General Kərim Kərimovun 
olduqca gərgin və mənalı keçən 
ömür yolunun, demək olar 
ki, hamısı raket texnikasının, 
kosmik uçuşların öyrənilməsinə 
və təşkilinə həsr olunmuşdur. O 
bu işləri yerinə yetirən böyük 
alimlər, mütəxəssislər və kosmo-
navtlar ailəsinin əvvəlcə üzvü, 
sonra isə yüksək səviyyədə etiraf 
olunduğu kimi, 25 il əfsanəvi 
rəhbəri” olmuşdur. 

1946-cı ildə Kərim Kərimov 
Bakıya gəlib, Zəhrasını və 
balaca Sürəyyanı daimi yaşamaq 
üçün Moskvaya aparmışdı. 42 
ildən sonra--1988-ci ildə isə 
Bakıya Zəhrasız qayıtdı. Bu 42 
ildə Kərim Kərimov general, 
məktəbli Sürəyya isə Moskvanın 
elmi-tədqiqat institutlarından 
birində şöbə müdiri olmuşdu. 
Zəhra xanıma doğma Bakısını, 
doğmalarını, yaxınlarını, oxudu-
ğu məktəbi bir də gəlib görmək 
qismət olmadı...

Bakı aeroportunda 
təyyarənin pilləkənləri yanın-
da onları milli geyimli qızlar 
Azərbaycanın nemətləri ilə 
qarşıladılar. Pişvazlarına vətənin 
tanınmış, nüfuzlu insanları 
çıxmışdılar. Ata və qızı ilk 
olaraq doğmalarının məzarlarını 
ziyarət etdilər. O vaxt verdiyi 
müsahibəsində general atasının 
onun həyat yoluna işıq salmış 
nəsihətini belə xatırlamışdı: 
“Atamın bir öyüdü yadımdan 
çıxmır: Dünya malına göz 
dikmə, o şey sənindir ki, özün 
qazanmısan”.

Sonrakı günlərdə Kərim 
Kərimov özünün yaxından 
köməkliyi ilə yaradılmış Kosmik 
Tədqiqatlar Elm-İstehsalat 
Birliyində oldu. Burada onu 
birliyin baş direktoru, professor 
Tofiq İsmayılov və akademik 
Hacıbəy Sultanov qarşıladılar. O, 
Azərbaycan Tarixi Muzeyində 
və vaxtilə oxuduğu 8 saylı 
məktəbdə də oldu. Sentyabrın 
2-də isə Azərbaycan Dövlət Fi-
larmoniyasında xalqımızın kori-
fey oğlu ilə şəhər ictimaiyyətinin 
unudulmaz görüşü oldu. 

Bu mübarək gəlişdən 
sonra general-leytenant Kərim 
Kərimov vaxt tapan kimi Bakıya 
gəlirdi. Hər gəlişində bizim 
çalışdığımız Kosmik Tədqiqatlar 
Elm-İstehsalat Birliyinə də baş 
çəkirdi. 

Kosmik miqyası şöhrət və 
nüfuz sahibi soydaşımız Kərim 
Kərimov 2003-cü ildə dünyasını 
dəyişsə də, bu böyük insanın 
ölməzliyi, nəsillərə örnək olan 
bioqrafiyası, şöhrəti bizimlə 
qaldı. Kosmonavtika dahisi 
Kərim Kərimovun adı hər yerdə 
və həmişə xalqımıza başucalığı, 
iftixar qazandıracaq.

Hacı Niftalı İSMAYILOV,  
coğrafiya elmləri namizədi, 

baş elmi işçi, Azərbaycan 
Jurnalistlər Birliyinin üzvü 

Kərim Kərimov – 100

Əfsanəvi 
kosmonavtika 
generalımız

 � Azərbaycan dövləti hazırda dünyada gedən siyasi, 
iqtisadi, mədəni proseslərdə layiqincə təmsil olunur. Bu gün 
mədəniyyət bir sıra problemlərin həllində mühüm amilə çevrilib. 
Ölkəmiz hazırda beynəlxalq mədəni proseslərin fəal subyekti 
olaraq dünyada uğurla gerçəkləşdirilən bəzi mədəni proqram 
və layihələrin nəinki fəal iştirakçısı, həm də təşəbbüskarı və 
təşkilatçısıdır. Azərbaycanın beynəlxalq mədəni əlaqələri həm 
ölkəmizdə , həm də xarici dövlətlərdə keçirilən tədbirlərlə 
reallaşdırılır. Bundan başqa, beynəlxalq təşkilatlarla birgə 
kerçəkləşdirlən mədəniyyət layihələri ölkəmizin mədəni 
tərəqqisinə, milli-mənəvi dəyərlərimizin təbliğinə geniş imkanlar 
yaradır.

Milli-mədəni dəyərlərin qo-
runması və dünyada geniş təbliği 
milli maraqların təmin olunması, 
xarici siyasət vəzifələrinin həyata 
keçirilməsi baxımından mühüm 
əhəmiyyət kəsb etdiyindən hazır-
da xarici mədəni siyasət anlayı-
şı da dövlət siyasətinin mühüm 
istiqamətinə çevrilməkdədir. Bu 
siyasət vasitəsi ilə dövlətlər dünyada 
gedən müxtəlif xarakterli proseslərə 
təsir göstərmək imkanı əldə edirlər.

Beynəlxalq mədəni proseslərə 
fəal qoşulmaqla Azərbaycan 
həm özünün milli mədəniyyətini 
mütərəqqi, ümumbəşəri ideya və 
dəyərlərlə zənginləşdirir, həm də 
dünya mədəniyyətinin inkişafına öz 
töhfələrini verir.

Azərbaycan son illər beynəlxalq 
mədəni tədbirlər mərkəzinə çev-
rilmişdir. Bakı 2009-cu ildə İslam 
Mədəniyyətinin Paytaxtı olmuşdur. 
Gələn il isə Naxçıvan şəhəri İslam 
mədəniyyətinin paytaxtı olacaqdır.

Ölkəmizdə keçirilən 
mədəniyyətlərarası dialoq forumları 
mədəniyyətimizin dünyaya inteq-
rasiyası istiqamətində atılan çox 
uğurlu addım hesab olunur. Prezi-
dent İlham Əliyevin təşəbbüsü ilə 
başlayan “Bakı prosesi” 4-cü dəfədir 
ki, paytaxtımızda baş tutmuşdur. Bu 
forum ölkə başçısının dünya xalqları 
və mədəniyyətləri arasında qarşı-
lıqlı hörmət və anlayışı, əməkdaşlıq 
və dialoqu təşviq edən platforma 
və layihələri birləşdirən qlobal 
xoşməramlı çağırışlardır. Bu, həm də 
dünyada milli, irqi, dini və mədəni 
ziddiyyətlərin daha da artdığı, eks-
tremist düşüncə tərzinin genişləndiyi 
bir dövrdə Azərbaycanın multikul-
tural resurslarının, tarixən malik 
olduğumuz mehriban birgəyaşama 
ənənələrinin beynəlxalq səviyyədə 
model kimi istifadə olunması və 
ölkəmizin belə məsələlərdə interkul-
tural körpü rolunun önə çıxmasına 
yönəlmiş fəaliyyətdir. 

UNESCO, BMT-nin Sivilizasi-
yalar Alyansı, Avropa Şurası, Avropa 
Şurasının Şimal-Cənub Mərkəzi, 
İSESCO kimi beynəlxalq təşkilatlar 
forumun təşkilində tərəfdaş kimi 
çıxış edirlər. Forum öz formatına 
görə ilk daimi tədbirdir ki, onun 
tərəfdaşları, eyni zamanda, dövlət 
və beynəlxalq təşkilatlardır. Bu 
forum beynəlxalq aləmdə yüksək 
qiymətləndirilir . 

Eyni zamanda , Bakıda keçirilən 
beynəlxalq humanitar forumlar da 
mədəniyyətimizin beynəlxalq aləmdə 
tanıdılması və təbliğində əhəmiyyətli 
rol oynayır. Bu tədbirlər mütamadi 
xarakter alıb və qloballaşan dünyamı-
zın problemlərinin həllində mədəni 
proseslərin rolunun artdığını bir 
daha bəyan edir. Tam əminliklə deyə 
bilərik ki, dövlətimizin ən uğurlu 
layihələrindən biri olan Ümumdünya 
Mədəniyyətlərarası Dialoq Forumu 
formatına görə dünyada yeganə 
çoxtərəfli platformadır.

Beynəlxalq mədəni əlaqələrin 
genişlənməsi istiqamətlərindən bi-
rini də xarici ölkələrdə Azərbaycan 
mədəniyyəti ilə baqlı tədbirlər təşkil 
edir. Bu tədbirlərin böyük bir qismi 

Azərbaycanın Birinci vitse-preziden-
ti, Heydər Əliyev Fondunuin prezi-
denti Mehriban xanım Əliyevanın 
təşəbbüsü, Heydər Əliyev Fondunun 
təşkilatçılığı ilə reallaşdırılır. Fran-
sada, ABŞ-da, Avstriyada, Almani-
yada, Böyük Britaniyada, Rusiyada 
və başqa ölkələrdə milli mədəniyyət 
nümunələrimizin təbliğinə həsr 
olunan tədbirlər Azərbaycanın tanı-
dılması, mədəniyyətimizin təbliği 
istiqamətində atılmış uğurlu addım-
lardır. Azərbaycan mədəniyyətinin 
təbliği istiqamətində həyata keçirilən 
beynəlxalq tədbirlər sırasın-
da Mehriban xanım Əliyevanın 
təşəbbüsü və təşkilatçılığı ilə 
Fransada Azərbaycan mədəniyyətinə 
həsr olunmuş silsilə tədbirlərin 
keçirilməsini xüsusi olaraq qeyd 
etmək lazımdır. Fransada keçirilən 
"Odlar diyarı Azərbaycanın müasir 
əsərləri" sərgisində rəssamlarımızın 
ən gözəl tabloları nümayiş etdiril-
mişdir.

Xarici ölkələrdə milli-mədəni 
dəyərlərimizin təbliğində diaspor 
təşkilatlarımızın, səfirliklərimizin 
təşkil etdikləri tədbirlər də önəmli 
rol oynayır. Azərbaycan mədəniyyəti 

günləri, festivallar, musiqi gecələri, 
rəssamlarımızın sərgiləri belə 
tədbirlərdəndir. Məsələn, Səudiyyə 
Ərəbistanında, Almaniyada, Ukray-
nada, Misirdə, Kubada, Mərakeşdə, 
Qətərdə, İordaniyada, Danimarkada, 
Küveytdə, Çində, Böyük Britaniyada, 
əksər MDB ölkələrində son vaxtlar 
keçirilən Azərbaycan mədəniyyətinə 
aid tədbirlərə tamaşaçılar böyük 
maraq göstərmişlər

Çin milli muzeyində təşkil 
olunmuş Azərbaycan Mədəniyyəti 
Günlərinin açılış mərasimində 
Çinin mədəniyyət nazirinin müavi-
ni xanım Jao Şaxua Azərbaycanın 

zəngin mədəni irsə sahib bir ölkə 
olduğunu və bu mədəniyyətin çinli 
sənətseverlər tərəfindən böyük al-
qışlarla qarşılanacağından əminlik 
duyduğunu bildirmişdir. Azərbaycan 
Mədəniyyəti Günləri çərçivəsində 
Çin Xalq Respublikasının San Pin 
incəsənət qalereyasında fotosərgi 
təşkil olunmuş, habelə miniatür 
kitab və milli geyim nümunələrimiz 
nümayiş etdirilmişdir. Sərgidən sonra 
nazir Ə.Qarayev Azərbaycan ilə Çin 
arasında mədəni əlaqələrin böyük 
tarixi olduğunu diqqətə çatdırmış, 
bildirmişdir ki, hazırda əlaqələrimiz 
ölkə rəhbərlərinin dəstəyi sayəsində 

genişlənir. Belə tədbirlər ona görə 
əhəmiyyətlidir ki, xalqlar bir-birinin 
mədəniyyəti ilə canlı şəkildə tanış 
olurlar. 

Əlbəttə, mədəni əlaqəlarin 
inkişafında xarici ölkələrin 
Azərbaycanda keçirilən mədəniyyət 
günlərini, beynəlxalq festivalları, 
xarici ölkə rəssamlarının sərgilərini, 
konsert proqramlarını xüsusi olaraq 
qeyd etmək lazımdır. D.Şostakoviç 
festivalı, Q.Qarayev adına müa-
sir musiqi festivalı, Ü.Hacıbəyli 
adına Beynəlxalq musiqi festivalı, 
Beynəlxalq Rostropoviç festivalı, 
Karvan Beynəlxalq musiqi festiva-
lı, Bakı Beynəlxalq caz festivalı, 
Qəbələ Beynəlxalq musiqi festivalı, 
Vokalçıların Bülbül adına musiqi 
Müsabiqəsi, Karvan Beynəlxalq 
musiqi layihəsi, Beynəlxalq 
Teatr konfransı, Beynəlxalq Teatr 
festivalının İpək yolu mərhələsi, 
“Muğan Aləmi” festivalı və başqa 
beynəlxalq incəsənət tədbirlərinin 
keçirilməsi Azərbaycanın 
beynəlxalq mədəni əlaqələrinin 
inkişafına öz müsbət təsirini 
göstərmiş, mədəniyyətlər arasında 
dialoqun genişlənməsində mühüm 
rol oynamışdır. 

Bütün bunlar onu deməyə əsas 
verir ki, ölkəmiz təkcə qazanılmış 
iqtisadi uğurlarla deyil, mədəni 
dəyərləri ilə də dünyada öncül mövqe 
qazanır.

M.MÜKƏRRƏMOĞLU, 
“Xalq qəzeti”

Azərbaycan bəşər mədəniyyətinə 
öz töhfələrini verir

Dubayda Aida Mahmudovanın 
“Səhra olduğu kimi” 

adlı fərdi sərgisi açılıb
 � Dubayda “YARAT” Müasir İncəsənət Məkanının təsisçisi və bədii rəhbəri, 

istedadlı rəssam Aida Mahmudovanın əl işlərindən ibarət ilk fərdi sərgisinin açılışı olub. 
AZƏRTAC xəbər verir ki, “Səhra olduğu kimi” (Desert as it is) adlı sərgi Birləşmiş 
Ərəb Əmirliklərində ilk dəfə nümayiş olunur. Tanınmış rəssamın yeni rəsmlər toplusu 
sərgini ziyarət edən sənətsevərlər, eləcə də ictimaiyyətin nümayəndələri tərəfindən böyük 
maraqla qarşılanıb.

Dubaydakı “Quadro” qalereyasında açılan 
sərgidə ziyarətçilərə maraqlı və orijinal üslubda 
yaradılmış 17 yeni əsər təqdim olunub. Müəllif 
əsərlərində səhra qumunun zəngin teksturasını 
özəl rəngkarlıq texnikası sayəsində yaradır və 
rəngin incə dəyişikliklərini özünəməxsus ustalıqla 
əks etdirir. Rəssamın səhra landşaftı üslubun-
da çəkilmiş əsərləri xüsusi zaman və məkan 
təəssüratı yaradır.

Aida Mahmudova sərgi iştirakçıları 
ilə söhbətində “YARAT” Müasir İncəsənət 
Məkanının fəaliyyəti barədə məlumat verib və bu 
birliyin müasir incəsənətin öyrənilməsi və milli 

mədəniyyətin ictimai təbliği ilə məşğul olduğunu 
diqqətə çatdırıb.

“Quadro” qalereyasının direktoru Roberto 
Lobardo sərgidə nümayiş olunan əsərlərdən xüsu-
si zövq aldığını bildirib. O deyib ki, Aida Mahmu-
dovanın əl işləri ərəb sənətsevərlərinə ilk dəfə 
təqdim olunur. Bu işlər rəssamın yaradıcılığının 
yeni nümunələridir. R.Lobardo xüsusi vurğula-
yıb ki, seçilmiş mövzu regionun sənət dünyası 
üçün çox aktualdır və rəsmlər olduqca pozitiv və 
uğurlu alınıb.

Sərgi iştirakçılarının fikrincə, Azərbaycan 
rəssamı Aida Mahmudovanın Birləşmiş 
Ərəb Əmirliklərində açılan sərgisi ölkəmizin 
mədəniyyətinin və incəsənətinin ərəb dünyasında 
tanınmasına xidmət edir. Sərgi istedadlı rəssamın 
yaradıcılığı ilə tanışlıq baxımından əla imkandır.

Sərginin açılışında sənətsevərlərlə yanaşı, 
Azərbaycanın Birləşmiş Ərəb Əmirliklərindəki 
səfiri Daşqın Şikarov, ölkəmizin Dubaydakı 
baş konsulu Pərviz İsmayılzadə və diplomatik 
nümayəndəliklərimizin əməkdaşları da iştirak 
ediblər.

“Səhra olduğu kimi” sərgisi dekabrın 5-dək 
davam edəcək.

Asya HACIZADƏ 
AZƏRTAC-ın xüsusi müxbiri

Dubay

Ermənistan silahlı qüvvələrinin bölmələri 
atəşkəs rejimini 128 dəfə pozub

 � Ermənistan silahlı 
qüvvələrinin bölmələri cəbhənin müxtəlif 
istiqamətlərində sutka ərzində atəşkəs 
rejimini 128 dəfə pozub.

Müdafiə Nazirliyinin mətbuat xidmətindən 
bildiriblər ki, Ermənistan Respublikası Noyem-
beryan rayonunun Dovex kəndində və adsız 
yüksəkliklərdə, İcevan rayonunun Berkaber 
kəndində və adsız yüksəkliklərdə, Berd rayonunun 
Mosesqex, Çinari, Ayqedzor kəndlərində və adsız 
yüksəkliklərdə, Krasnoselsk rayonu ərazisindəki ad-
sız yüksəkliklərdə yerləşən mövqelərdən Azərbaycan 
Respublikasının Qazax rayonunun Kəmərli, Məzəm, 
Qızılhacılı kəndlərində və adsız yüksəkliklərdə, 
Tovuz rayonunun Əlibəyli, Ağdam, Koxanəbi, 

 Muncuqlu kəndlərində və adsız yüksəkliklərdə, 
Gədəbəy rayonu ərazisindəki adsız yüksəkliklərdə 
yerləşən mövqelərimiz atəşə tutulub.

Tərtər rayonunun işğal altında olan Çiləbürt, 
Ağdam rayonunun Nəmirli, Şuraabad, Tağıbəyli, 
Şıxlar, Baş Qərvənd, Cəvahirli, Qaraqaşlı, Yusif-
canlı, Mərzili, Xocavənd rayonunun Kuropatkino, 
Füzuli rayonunun Aşağı Veysəlli, Qobu Dilağarda,  
Qaraxanbəyli, Aşağı Seyidəhmədli, Qorqan, Cəbrayıl 
rayonunun Nüzgar və Mehdili kəndləri yaxınlığında, 
həmçinin Goranboy, Tərtər, Ağdam, Xocavənd və 
Cəbrayıl rayonları ərazisindəki adsız yüksəkliklərdə 
yerləşən mövqelərdən də Silahlı Qüvvələrimizin 
mövqeləri atəşə məruz qalıb.

AZƏRTAC


